
Verena Graf - LIDLIP-eko idazkari nagusia 

«Euskal gatazkari konponbidea bilatzeko borondatea bi aldeetan dago» 

Oztopoak izango direla uste duen arren prozesua martxan dagoela dio Verena Graf Herrien Askapenaren eta Eskubideen Aldeko Nazioarteko Ligako idazkari nagusiak. 

GURUTZE IZAGIRRE - ESKORIATZA 

Begiak malkoz betetzen zaizkio, Bilbon konponbidearen alde apirilaren 1ean egin zen manifestazioaz ari denean: «Herri oso bat ikusi nuen han konponbidearen alde». Herrien Askapenaren eta Eskubideen Aldeko Nazioarteko Ligako (LIDLIP) idazkari nagusia da Verena Graf (Berna, 1941). Gobernuz kanpoko erakunde horrek NBEko Giza Eskubideen batzordean ahotsa du, Genevan. 26 urte daramatza erakunde horretan lanean, eta nazioarteko gatazka askotan izan dituen harreman diplomatikoengatik da ezaguna. Euskal gatazkaren konponbidean «aktore» izan daitezkeenekin hartu-eman estuan dabil. Herri eskubideak eta mundu gobernantza izenburupean Mondragon Unibertsitatean egin diren jardunaldietan hizlari izan da. 

Euskal gatazka konpontzeko lanean ari diren eragileekin hartu-emanean zaude. Zerk bultzatu zaitu horretara? 

Desesperazioak. Urte askoan saiatu gara Genevan euskal gatazkari buruzko artikuluak hedabideetan argitaratzen, eta ez dugu inoiz ezer lortu. Hori hedabide bati esaten diot, horrekin nabarmendu nahi baitut erantzukizun handia dutela hedabideek gatazken konponbideetan, gatazkako eragileak direlako, iritzi sortzaileak direlako. Guk idatzi genituen artikuluak, gainera, ez ziren euskal gatazkari zuzenean lotutakoak; hizkuntza edo kulturari lotutakoak ere idatzi genituen, baina inork ez zuen ezer argitaratu nahi. 

Nolatan erabaki zenuen zuzenean parte hartzea? 

Iaz, Aberri Egunera etorri nintzen. Une garrantzitsua izan zen, Oinarrizko Hitzarmen Demokratikoa sinatu zelako. Baina horrelako urratsek inon oihartzunik ez zutela ikusteak etsipen ikaragarria sortu zidan. Isiltasun hori hautsi beharra zegoen. Izotza hautsi behar zen Genevan. Han, Nazio Batuen Erakundearen egoitza dago, eta, gure ustez, garrantzitsua da han horrelako albisteek oihartzuna izatea. 

Zerk zailtzen du, baina, albiste horiek ematea? 

Azken urteetan ez dugu euskal auziaz publikoki hitz egin, indarkeriaren ondorioz. Berehala terroristen etiketa jartzen ziguten, eta ez ziguten uzten ezertaz hitz egiten. Oraindik ere ezin dugu artikulu bat bera argitaratu euskal aferari buruz. 

Dena den, NBEn lortu duzue euskal auziaz aritzea. Hedabideek gatazka egoeretan duten garrantziari buruzko idatzian, euskal gatazkari buruz aritu zineten, Giza Eskubideen batzordean. 
Izan ere, alferrik da NBEn edo nazioarteko beste erakunde batzuetan, adibidez, autodeterminazioaz hitz egitea. Hitz hutsak dira ia. Inork ez ditu aldarrikapen horiek serio hartzen, kanpotik indarkeria baino ez dutelako ikusten. Horregatik pentsatu genuen beste ardatz batzuetatik euskal gatazkaren berri ematea, eta hedabideen garrantziaz baliatu ginen. 

Non geratu dira txosten horiek? 

Genevan, sinetsi nahi dut, ilusioa daukat, aurkeztutako txostenen izenburua behintzat irakurtzen dutela: Euskal Herria, autodeterminazio eskubidea, demokrazia... behintzat hitz horien ezagutza izatea zerbait bada. 
Nola esku har dezake NBEk euskal gatazkan? Eta zer garrantzi dute inplikazio horiek? 

NBEren esku-hartzea, izatekotan, formala eta ofiziala izan daiteke. Sinesgarritasuna ematen du, NBE tartean baldin badago. Baina nazioarteko iritzi publikoak eta hedabide indartsuenek dute eginkizun garrantzitsuena. Euskal gatazkaren aferan, Europako Batasunak ere har dezake parte; hala izan beharko lukeela iruditzen zait. 

Gatazkaren nazioartekotzeak zein garrantzi dauka, zure ustez? 

Oso garrantzitsua da, herrialde demokratikoek presioa egin dezaketelako aktoreak konponbidearen alde eser daitezen. 
Behatzaileek zein lan dituzte? 

Ni behatzaile batek beharko lukeen baino gehiago nago inplikatua euskal gatazkan. Behatzaileak begiratu, egiaztatu egin behar du. Ni irtenbideak bultzatzen laguntzeko nago, aldamenean egoteko eta iritzia sortzen laguntzeko. Gobernuz kanpoko erakunde bateko militantea naizelako sentitzen dut hala, inplikazio handiagoa behar duda-la. 

Militantea zarela diozu. Euskal sindikatuekin elkarlanean aritu zara. Eragileek nola lagun dezakete prozesua bultzatzeko? 

Gizarte zibilaren presioa oso garrantzitsua da, maila guztietan. Ez zaie bakarrik alderdi politikoei utzi behar. Bilboko manifestazioan egon nintzen, eta han herri oso bat ikusi nuen konponbidearen alde. Sindikatuak aktore bat dira, aktore garrantzitsua. Baina herriaren erantzuna guztien gainetik dago. 

Uste duzu konponbide prozesuetan behatzaileak behar direla? 

Ez da beharrezkoa, baina aktoreei lagungarri izan dakieke. Gatazkatik kanpo dauden pertsonez inguratua egoteak eta behatzaileek jarraipena egiteak aktoreak diziplina batean sartzera behartu ditzakete. 

Oinarrizko Hitzarmen Demokratikoari babesa eman diozu. Zergatik? 

Nonbaitetik hasi behar da konponbidea bilatzen, eta hori abiapuntu ona iruditzen zait. Aktore garrantzitsu askok egiten dute bat hor. Arazoaren kontzientzia hartze garrantzitsua dago, eta urrats bat egitea eta agertzea erabaki duten aktore asko daude, nahiz eta pixka bat frustratuta nagoen, aktore nagusiak ez direlako iristen. 

Nola ikusten duzu gatazka egun? 

Ezkor samarra naiz izatez. Benetako aldaketarik ez dut ikusten alderdi sozialistaren aldetik. Horrek frustratu egiten nau, asko. Malgutasun falta hori oso etsigarria egiten zait. Baita EAJren jarrera ere. Euskal alderdi bat da. Prozesuari begira, zer egiten ari da EAJ? Hor dago, baina uste dut ez duela ezer egiten. 
Zer egin beharko lukeela iruditzen zaizu? 

Prozesuan sartu beharko lukeela uste dut. Alderdiak legeztatu behar dira. Mahaian alderdi guztiak egoteko baldintzak sortu behar dira, eta hitz egiten hasi. Eta EAJk horretan lagun dezake. 

ETAren su-etenari zer deritzozu? 

Su-etena oso pauso garrantzitsua izan da. Ateak ireki dizkigu denoi. Guri ateak ireki dizkigu, gehiago eta hobeto lan egiteko. Euskal gatazkari konponbidea bilatzeko borondatea bi aldeetatik dagoela uste dut. Baina bidea luzea izango da; oztopoak eta amarruak egongo dira Madrilen. Adibidez, Madrilen egiten ari diren epaiketak onartezinak direla uste dut, eta hori arindu egin behar da. Baina uste dut prozesua martxan dagoela, ibiltzen hasia dela. 

